
BO‘SH TURGAN DAVLAT KO‘CHMAS MULK 
OBYEKTLARIDAN SAMARALI FOYDALANISHNI 
TASHKIL ETISHNING AHAMIYATLI JIHATLARI 
(O‘ZBEKISTON MISOLIDA)

Sanjarov Zuxriddin Dilshod o‘g‘li
Toshkent davlat iqtisodiyot universiteti 
mustaqil izlanuvchisi
Davlat aktivlarini boshqarish agentligi 
bosh mutaxassisi

Annotatsiya. Maqolada O‘zbekistonda bo‘sh turgan davlat ko‘chmas mulk obyektlaridan samarali foydalanishning 
ahamiyati, shuningdek, ushbu yo‘nalishda amalga oshirilayotgan islohotlar hamda qabul qilingan normativ-huquqiy hujjatlar 
tahlil qilinadi. Bo‘sh turgan davlat ko‘chmas mulk obyektlarini iqtisodiy faollikka jalb etish orqali byudjet daromadlarini 
oshirish, yangi ish o‘rinlari yaratish va shaharsozlik muhitini yaxshilash imkoniyatlari yoritilgan. 2021–2025-yillarga oid 
statistik ma’lumotlar tahliliy jadval shaklida taqdim etilgan. Maqola ilmiy va amaliy ahamiyatga ega.

Kalit soʻzlar: davlat mulki, davlat ko‘chmas mulk obyektlari, bo‘sh turgan davlat ko‘chmas mulk obyektlari, iqtisodiy faollik, 
byudjet daromadlari, bandlik.

Abstract. The article analyzes the importance of efficient utilization of idle state-owned real estate assets in Uzbekistan, 
as well as ongoing reforms and adopted regulatory frameworks in this area. It highlights the potential for increasing 
budget revenues, creating new jobs, and improving the urban environment through the integration of unused state-owned 
real estate into economic activity. Statistical data for 2021–2025 are presented in the form of an analytical table. The study 
has both scientific and practical significance.

Key words: state property, state-owned real estate, idle assets, economic activity, budget revenues, employment.

Аннотация. В статье анализируется значение эффективного использования неиспользуемых объектов 
государственной недвижимости в Узбекистане, а также проводимые в данном направлении реформы и 
принятые нормативно-правовые акты. Рассматриваются возможности увеличения бюджетных доходов, создания 
новых рабочих мест и улучшения градостроительной среды за счёт вовлечения неиспользуемых объектов 
государственной недвижимости в экономический оборот. Статистические данные за 2021–2025 годы представлены 
в виде аналитической таблицы. Статья имеет научное и практическое значение.

Ключевые слова: государственная собственность, объекты государственной недвижимости, неиспользуемая 
недвижимость, экономическая активность, бюджетные доходы, занятость.

Astonaqulov Muzaffar Muxsin o‘g‘li
Davlat aktivlarini boshqarish agentligi 
boshqarma boshlig‘i o‘rinbosari

K I R I S H
Bugungi globallashuv va iqtisodiy modernizatsiya sharoitida davlat mulkidan samarali foydalanish masalasi 

jahon amaliyotida dolzarb ahamiyat kasb etmoqda. O‘zbekiston Respublikasi ham mustaqillik yillaridan boshlab 
davlat mulkini boshqarish tizimini isloh qilish, uni bozor iqtisodiyoti talablariga moslashtirish hamda mulkiy 
resurslardan oqilona foydalanishga qaratilgan izchil siyosat olib bormoqda. Ayniqsa, mamlakatdagi bo‘sh turgan 
davlat ko‘chmas mulk obyektlaridan samarali foydalanish orqali iqtisodiy salohiyatni oshirish, aholi farovonligini 
ta’minlash va hududlarni rivojlantirish ustuvor yo‘nalishlardan biri sifatida belgilangan.

Olib borilgan tadqiqotlar shuni ko‘rsatadiki, O‘zbekistonda davlatga tegishli ko‘plab binolar, inshootlar va 
yer uchastkalari ayrim hollarda o‘z funksional ahamiyatini yo‘qotgan yoki iqtisodiy aylanmadan tashqarida 
qolgan. Bu holat, o‘z navbatida, iqtisodiy samaradorlikning pasayishi, byudjet xarajatlarining ortishi hamda 
shaharsozlik muhitining yomonlashuviga olib kelishi mumkin. Shu nuqtai nazardan, bo‘sh turgan davlat mulki 
obyektlarini iqtisodiy aylanmaga qaytarish, ularni investitsion va tadbirkorlik faoliyatiga jalb etish orqali yangi 
iqtisodiy qiymat yaratish muhim vazifa sifatida namoyon bo‘lmoqda.

Bo‘sh turgan obyektlar davlat byudjeti uchun potentsial daromad manbai bo‘lish o‘rniga qo‘shimcha 
xarajatlarni (qo‘riqlash, saqlash, kommunal xizmatlar va boshqalar) talab qiladi. Bundan tashqari, ular aholining 
xavfsizligiga salbiy ta’sir ko‘rsatishi hamda shahar muhiti sifatini pasaytirishi mumkin. Shu sababli ushbu 
obyektlardan samarali foydalanish iqtisodiy o‘sish, ijtimoiy barqarorlik va ekologik muvozanatni ta’minlashga 
xizmat qiluvchi strategik yo‘nalish sifatida qaraladi.

Mazkur maqolaning maqsadi — O‘zbekiston misolida davlatga tegishli bo‘sh turgan ko‘chmas mulk 
obyektlarini turli mexanizmlar, jumladan, ijara, davlat-xususiy sheriklik hamda elektron onlayn auksionlar orqali 
iqtisodiy aylanmaga jalb etishning samarali jihatlarini tahlil qilishdan iborat. Shuningdek, ushbu jarayonning 
iqtisodiy samaradorligi, kutilayotgan foydalar va ehtimoliy risklar baholanadi hamda so‘nggi yillarda qabul 
qilingan normativ-huquqiy hujjatlar asosida 2022–2024-yillarda ro‘yxatga olingan va foydalanishga topshirilgan 
obyektlar bo‘yicha statistik ma’lumotlar yoritiladi.

M A V Z U G A  O I D  A D A B I Y O T L A R  S H A R H I
R.T. Nuraliyev tomonidan olib borilgan ilmiy tadqiqot ishlarida davlat obyektlari, xususan, davlat mulki 

obyektlari, davlat ishtirokidagi korxonalarga tegishli obyektlar, ochiq elektron auksion orqali sotuvga chiqarish 
to‘g‘risida qaror qabul qilingan obyektlar hamda davlat mulkini ijaraga berish bo‘yicha tuzilgan shartnomalar 
soni tahlil qilingan va tegishli ilmiy xulosalar chiqarilgan [1].

M.Q. Tashmuhamedova tomonidan nashr etilgan ilmiy maqolada O‘zbekistonda mulkni davlat tasarrufidan 
chiqarish va xususiylashtirishning o‘ziga xos xususiyatlari, so‘nggi yillarda xususiylashtirilgan davlat korxonalari 
va obyektlari soni hamda ulardan tushgan mablag‘lar hajmi tahlil qilingan [2].

D.Sh. Mirdjalilova tomonidan olib borilgan ilmiy tadqiqot ishida ko‘chmas mulk obyektlarini boshqarishning 
o‘ziga xos xususiyatlari, ushbu jarayonda serveying xizmatlarining ahamiyati, ko‘chmas mulkni boshqarish 
standartlari va ulardan foydalanish masalalari yoritilgan. Shuningdek, ko‘chmas mulkni boshqarishda 
innovatsion yondashuvlardan foydalanish yuqori samaradorlikka erishish imkonini berishi ilmiy jihatdan asoslab 
berilgan [3].

T A D Q I Q O T  M E T O D O L O G I YA S I
Mazkur tadqiqotning obyekti sifatida O‘zbekiston Respublikasida mavjud bo‘lgan bo‘sh turgan davlat 

ko‘chmas mulk obyektlari hamda ulardan foydalanish jarayonlari tanlab olindi. Tadqiqot predmetini esa ushbu 
obyektlardan samarali foydalanishning iqtisodiy va ijtimoiy mexanizmlari tashkil etadi.

Mazkur tadqiqot uchun asosiy axborot manbalari sifatida O‘zbekiston Respublikasi Prezidenti va Vazirlar 
Mahkamasining normativ-huquqiy hujjatlari, Davlat aktivlarini boshqarish agentligining rasmiy ma’lumotlari 
hamda amaldagi qonunchilik bazasi foydalanildi.

Tadqiqot hududi sifatida O‘zbekiston Respublikasi, tadqiqot davri sifatida esa 2022–2024-yillar qamrab 
olindi.

Maqolada quyidagi asosiy tushunchalar (kalit so‘zlar) qo‘llanildi:
•	 Davlat mulki — respublika mulki hamda ma’muriy-hududiy birliklar (munitsipal mulk) mulkidan iborat 

bo‘lgan ommaviy mulk shakli;
•	 Davlat ko‘chmas mulk obyektlari — davlatga mulk huquqi asosida tegishli bo‘lgan mulkiy majmualar 

(korxonalar), binolar va inshootlar, shu jumladan qurilishi tugallanmagan obyektlar;
•	 Bo‘sh turgan davlat ko‘chmas mulk obyektlari — davlat mulkiga tegishli bo‘lgan, foydalanilmayotgan 

noturar bino va inshootlar hamda ishlab chiqarish maydonlari.

T A H L I L  V A  N A T I J A L A R
O‘zbekistonda bo‘sh turgan davlat ko‘chmas mulk obyektlaridan samarali foydalanish masalasi so‘nggi 

yillarda davlat siyosatining ustuvor yo‘nalishlaridan biri sifatida shakllandi. 2022–2024-yillar davomida davlat 
aktivlarini boshqarish sohasida amalga oshirilgan islohotlar natijasida ushbu yo‘nalishda sezilarli ijobiy 
o‘zgarishlar kuzatildi.

Davlat aktivlarini boshqarish agentligining rasmiy ma’lumotlariga ko‘ra, davlat va davlat ishtirokidagi 
korxonalarga tegishli bo‘sh turgan aktivlardan foydalanish holati tizimli ravishda tahlil qilingan. Jumladan, 2021-
yilda mamlakat bo‘yicha 2 773 ta bo‘sh turgan davlat ko‘chmas mulk obyekti aniqlangan bo‘lib, ularning 2 147 
tasi iqtisodiy aylanmaga jalb etilgan. 2022-yilda ushbu ko‘rsatkich 3 653 taga yetgan bo‘lsa, shundan 3 104 
tasi samarali foydalanishga yo‘naltirilgan. 2023-yilda esa bo‘sh turgan obyektlar soni 3 252 taga kamaygan va 
ularning 2 547 tasi iqtisodiy faoliyatga jalb etilgan.

Mazkur ko‘rsatkichlar davlat mulki obyektlarini iqtisodiy aylanmaga qaytarishda tizimli yondashuv va 
institutsional islohotlar muayyan darajada samarali natijalar berganini tasdiqlaydi.

1-rasm. Davlat va davlat ishtirokidagi korxonalarga tegishli bo‘sh turgan aktivlardan samarali foydalanish tahlili

Shu bilan birga, 1-rasm tahlili shuni ko‘rsatadiki, 2024-yil hisobotiga ko‘ra, o‘tkazilgan xatlov natijasida 817 
ta bo‘sh turgan obyekt aniqlangan va ularning barchasi 2025-yil uchun mo‘ljallangan xususiylashtirish dasturi 
loyihasiga kiritilgan. Mazkur obyektlarning 584 tasi davlat tashkilotlariga, 233 tasi esa davlat ishtirokidagi 
korxonalarga tegishli ekani qayd etilgan.

Bu holat, kamida, bo‘sh turgan obyektlarni aniqlash (hisobga olish) va ularni boshqaruv qarorlariga 
integratsiya qilish jarayonida institutsional faollikning oshganini ko‘rsatadi [4].

Respublika bo‘yicha ko‘chmas mulkni ijaraga berish jarayonida “online-ijara.uz” platformasi orqali jami 
673,7 mlrd so‘mlik 29 622 ta ijara shartnomasi rasmiylashtirilib, 618,3 mlrd so‘m miqdorida ijara tushumlari 
ta’minlangan. Shundan 174,1 mlrd so‘m mablag‘ davlat byudjetiga yo‘naltirilgan.

Mazkur jarayonda umumiy maydoni 340,8 ming kv.m bo‘lgan 8 538 ta obyekt (bino qismlari) 156,7 mlrd 
so‘mlik boshlang‘ich narxda auksion savdolariga chiqarilgan. Natijada, umumiy maydoni 182,6 ming kv.m 
bo‘lgan 5 990 ta obyekt 193,8 mlrd so‘m miqdorida ijaraga berilgan.

2-rasm. Davlat mulkini ijaraga berish tahlili

Olib borilgan tahlillar shuni ko‘rsatadiki, davlat mulkidan samarali foydalanish orqali quyidagi ijobiy 
natijalarga erishilmoqda:

•	 byudjet daromadlari oshirilmoqda;
•	 yangi ish o‘rinlari yaratilmoqda;
•	 tadbirkorlik subyektlari uchun moddiy-texnik baza mustahkamlanmoqda;
•	 shaharsozlik muhiti yaxshilanmoqda.
Shu bilan birga, sohada ayrim muammoli jihatlar ham mavjud bo‘lib, ular quyidagilardan iborat:
•	 ayrim hududlarda bo‘sh turgan mulk obyektlarini inventarizatsiya qilish va ularni iqtisodiy aylanmaga 

jalb etishda kechikishlar kuzatilmoqda;
•	 ayrim obyektlarning texnik holati pastligi sababli investorlarni jalb qilishda qiyinchiliklar yuzaga 

kelmoqda;
•	 huquqiy va tashkiliy mexanizmlarni yanada takomillashtirish zarurati mavjud.
Mazkur tahlillardan kelib chiqib, bo‘sh turgan davlat mulki obyektlaridan samarali foydalanishni rivojlantirish 

bo‘yicha quyidagi ilmiy-amaliy takliflar ishlab chiqildi:
1.	 Bo‘sh turgan mulk obyektlarini yagona elektron reyestrga to‘liq va aniq kiritish hamda uning ochiqligini 

ta’minlash zarur.
2.	 Texnik holati qoniqarsiz obyektlar bo‘yicha rekonstruksiya va modernizatsiya dasturlarini ishlab chiqish 

maqsadga muvofiq.
3.	 Investorlar uchun qo‘shimcha imtiyozlar va kafolatlarni nazarda tutuvchi me’yoriy-huquqiy bazani 

yanada takomillashtirish lozim.
4.	 Davlat-xususiy sheriklik asosida boshqaruv modellarini keng joriy etish zarur.
Shunday qilib, O‘zbekistonda bo‘sh turgan davlat mulki obyektlaridan samarali foydalanish bo‘yicha amalga 

oshirilayotgan islohotlar muayyan ijobiy natijalar bermoqda. Shu bilan birga, sohadagi mavjud muammolarni 
bartaraf etish uchun qo‘shimcha tizimli chora-tadbirlarni amalga oshirish talab etiladi.

Ta’kidlash joizki, mamlakatimizda bo‘sh turgan davlat mulki obyektlarini aniqlash va hisobga olish jarayoni 
Davlat aktivlarini boshqarish agentligi huzuridagi Davlat mulki obyektlaridan samarali foydalanish markazi 
(keyingi o‘rinlarda — Markaz) hamda uning Qoraqalpog‘iston Respublikasi, viloyatlar va Toshkent shahridagi 
hududiy boshqarmalari tomonidan amalga oshiriladi.

Agar bo‘sh turgan davlat mulki obyektlari Markaz tomonidan aniqlansa, u holda amaldagi normativ-huquqiy 
hujjatlar talablari asosida ushbu aktivlardan samarali foydalanish bo‘yicha tegishli choralar ko‘riladi.

Xususan, O‘zbekiston Respublikasi Prezidentining 2020-yil 1-iyuldagi PQ–4771-sonli “Bo‘sh turgan 
obyektlardan samarali foydalanishni tashkil etish va axborot-kommunikatsiya texnologiyalarini keng joriy 
etish chora-tadbirlari to‘g‘risida”gi qarorining 2-bandiga muvofiq, davlat muassasalari (korxonalari)ga operativ 
boshqaruv huquqi bilan berilgan davlat mulki obyektlarining ortiqcha qismi, shuningdek, foydalanilmayotgan 
yoki maqsadsiz foydalanilayotgan obyektlarni olib qo‘yish to‘g‘risida qaror qabul qilish vakolati belgilangan.

Mazkur tartibga ko‘ra, bo‘sh turgan davlat mulki obyektlari, avvalo, xususiylashtirish dasturiga kiritilib, 
ommaviy savdolarga chiqariladi. Shu bilan birga, uch oydan ortiq muddat davomida bo‘sh turgan bino va 
inshootlar balansda saqlovchining roziligisiz ijaraga berish uchun ham ommaviy savdolarga chiqarilishi mumkin 
(harbiy va maxsus maqsadlar uchun foydalaniladigan, davlat siri bilan bog‘liq, foydalanishga yaroqsiz, davlat-
xususiy sheriklik asosida berilishi rejalashtirilgan hamda qurilishi tugallanmagan obyektlar bundan mustasno).

Bundan tashqari, mazkur qarorning 2-bandiga asosan, Qurilish sohasida nazorat inspeksiyasining 
xulosasi asosida yaroqsiz deb topilgan davlat mulki obyektlarini buzish to‘g‘risida qaror qabul qilish vakolati 
ham Markazga berilgan.

Bunday obyektlar buzilgandan so‘ng, ular joylashgan yer uchastkalari mahalliy davlat hokimiyati organlari 
tasarrufiga o‘tkaziladi hamda Vazirlar Mahkamasining 2022-yil 18-fevraldagi 71-son qarorining 2-ilovasi bilan 
tasdiqlangan Nizom talablari asosida qishloq xo‘jaligiga mo‘ljallanmagan bo‘sh yer uchastkalari “E-auksion” 
elektron savdo platformasi orqali mulk yoki ijara huquqi asosida realizatsiya qilinadi.

X U L O S A  V A  T A K L I F L A R
O‘zbekiston Respublikasida bo‘sh turgan davlat ko‘chmas mulk obyektlaridan samarali foydalanish masalasi 

davlat siyosatining muhim ustuvor yo‘nalishlaridan biri sifatida belgilangan. So‘nggi yillarda ushbu yo‘nalishda 
amalga oshirilgan islohotlar natijasida qator ijobiy natijalarga erishildi. Jumladan, minglab obyektlar iqtisodiy 
faollikka jalb qilindi, byudjet daromadlari oshdi, yangi ish o‘rinlari yaratildi va shaharsozlik muhiti yaxshilandi.

Davlat mulki obyektlarini iqtisodiy aylanmaga jalb etish nafaqat iqtisodiy samaradorlikni oshirish, balki 
ijtimoiy barqarorlik va ekologik muvozanatni ta’minlashga ham xizmat qiladi. Shu sababli bo‘sh turgan mulk 
obyektlaridan samarali foydalanishni tashkil etish milliy iqtisodiyot uchun strategik ahamiyat kasb etadi.

